تاریخی قیام!                                                              
تاریخ تیکرار اولور. تاریخین ان قارانلیق گونلرینده ، ایستیبدادین ـ دیکتاتورلوغون حوکوم سوردویو آنلاردا، ظولوم و عدالتسیزلی یین حاکیم اولدوغو زامانلاردا، اییلمه ز ـ سارسیلماز باشینی قادیراراق ، قارانلیغا ایشیق ساچان ، مستبدلری تختیندن سالان، آزادلیق جارچی سی اولان ، ظولوم و عدالتسیزلی یین یئرینه حاق و عدالتی قویماغا چالیشان باشی اوجا ـ ایگیت آذربایجان میللتی قورخمادان ـ چکینمه دن تیکرار آیاغا قالخمیشدیر. بو قیام،  ۲۷  ـ ایلدن به ری جهل ـ جهالتین، فاناتیزمین ـ گئریجی لیغین ، اخلاق و معنوییاتسیزلیغین تبلیغاتچیسی اولان، دینسیزـ ایمانسیز، مونافیق جلادلارین، اورتا عصره عایید بیر رئژیمین حاکیم اولدوغو  دووره یه راسلاییر. بیر دوره ده کی، هر حاق سه س بوغازدا بوغولماسینا چالیشیلیر، دانیشانین دیلی که سیلیر، سادیس ـ عقدلی رئژیم قوللوقچولاری طرفیندن اینسانلارا آغلا گلمه ین شکنجه لر ائدیلیر، ناموسلارا تجاووز اولونور، اینسانلارین  تویوق کیمی باشینی که سیلیر، اعدام اولونور، اولکه ده  قبریستانلیق سوکوتونون حاکیم اولماسی ایسته نیلیر. بلی بئله  بیر اورتامدا( محیطده) میللتیمیز  قهرمانجاسینا آیاغا قالخمیش ، بو بشریتین اوز قاراسی اولان تئروریست رئژیمه مئیدان اوخوماغا باشلامیشدیر.                                                                    

بو قوجامان قورخماز میللتیمیز، مای آیی نین ۲۲ سینده(۱ خورداد) اوز شانلی تاریخینه یئنی بیر قیزیل صحیفه آرتیرمیشدیر. یئنی تاریخ یاراتمیشدیر. گله جک نسیللره باشی اوجالیق ارمغان گتیرمیشدیر. بیر خوردادکی بیر میلیونلوق میتینگی ایله بو رئژیمین بئلینی سیندیرمیش، ظولوم بیناسینی سارسیتمیشدیر.تبریزیمیزین سه سینه آذربایجانین بوتون شهر ، قصبه و ان اوجقار کندلری نین بئله سه س وئرمه سی ، آیاغا قالخماسی " آذربایجان اویاقدیر ـ تبریزینه دایاقدیر» دئمه سی، شوونیست فارس مستملکه چیلری نین ۸۵ ایللیک بول ـ اوز ایچینده اریت ، اوزلویونه یاد ائده ره ک، جاکمیت ائت سیاستینی پوچا چیخارمیشدیر. غرورلو میللتیمیز آزادلیق و مستقیللی یی اوغروندا قالدیردیغی قیام دوشمنی عاجیز بیر دوروما سالمیشدیر. دوشمن اوز چیزکین اوز قیزاردیجی جینایتکار بساطینی قوروماق اوچون، اوزونون بئجرتدیی تئرورچو لوبنانلی حزب الله دسته لرینی، لور و افغانلی لاری و فارسلاری میللتیمیزین اوستونه توکوب، بوتون نیظامی و امنیتی گوجونو آذربایجانا گتیرمیشدیر. میللتیمیزی دویوب ، گوله له ییب، اولدورمکله  بیر دفعه داها اوز غدارـ چیرکین جینایتکار اوزونو آپ ـ آچیق دونیا ایجتماعییتینه گوسترمیشدیر. بو اونون گوجلو اولدوغون یوخ ، ضعیف ـ قورخاق اولدوغونو ، میللتین ایچینده داها هئچ بیر دایاغی اولمادیغینی گوستریر. هر دیکتاتور رئژیم کیمی اوز عالمینده میللتی قورخوتماق ایسته ییر. هر کس بیلیرکی، بو رئژیمده  سودان قیرغا دوشموش بالیق کیمی اولومدن نجات تاپماق اوچون چابالاییر.                                                                                    
بلی، بو تاریخه قده ر بللی اولان  شهیدلریمیزین سایی ۲۸ نفردیر. بیر نئچه یوزو یارالی، ساییسی مینلری آشان توتوقلانان واردیر.توتوقلانلار آغیر شیکنجه لره معروض قالماقدادیرلار. آمما بوتون بونلارا باخمییاراق میللتیمیز هر زامان اولدوغو کیمی موقاویمت گوستریر، چونکی آذربایچانیمیز تاریخ بویو موقاویمت  بوسقوسو  ـ سنگری اولموشدور  هرگون بو قیاما قاتیلانلارین سایی آرتماقدیدیر. وطنیمیزین گونئی یینده بو قیام،  مشروطه، خیابانی، میللی حوکومت قورما ، ۲٩ بهمن، حالق مسلمان قیاملاری نین تعقیبچیسیدیر. قیاملار زنجیری نین باشقا بیر حلقه سیدیر. داها گوجلو بیلینچلی شکیلده حیاتا کئچیریلمکده دیر. میللی حوکومت دوورونده اولدوغو کیمی بو دفعه ده داها ایران دئییله ن میللتلر دوسداغی اوچون یوخ ، یالنیز و یالنیز اوزو اوچون، فارس شوونیزمی نین اسارتینده اولان دوغما وطنینی نجات ویریب ـ قورتارماق اوچوندور. کئچه ن بو ۸۵ ایلده اولان تحقیرلره، آلچاتمالارا سون قویماق ایسته ییر، داها تهراندان بویوروق آلماق ایسته میر . اوز ائوینده اوز آغاسی اولماغا چالیشیر. فارس شوونیزمی نین کوله لی یینده، مستملکه سینده یاشاماغا سون قویوب ، میللتی نین ، وطنی نین ال قولونا باغلانان اسارت زنجیزلرینی همیشه لیک قیرماق ایسته ییر. اولکه سی اولان آذربایجانی نین اوزگه لر الینده  اولماسینا ، تالانماسینا،اینله مه سینه، میللتی نین فقرـ فلاکتلر ایچینده یاشاماسینا داها دوزه بیلمیر. دونیانین چاغداش میللتلری کیمی آزاد ـ مستقیل یاشاماق ایسته ییر. بئله مدنی ، اینسانی حاقلاری الده ائتمک اوچون آیاغا قالخمیشدیر. مطلق ظفرده میللتیمیزین اولاجاقدیر.                                                                                            
